
B9-0139/2024

Proposta għal att tal-Unjoni dwar it-tħassir tal-leġiżlazzjoni li tirriżulta mill-Patt 
Ekoloġiku Ewropew

Il-Parlament Ewropew,

– wara l-Artikolu 3 tat-Trattat dwar l-Unjoni Ewropea,

– wara li kkunsidra l-Artikoli 4, 11, 38, 43, 114, 191 u 225 tat-Trattat dwar il-
Funzjonament tal-Unjoni Ewropea,

– wara li kkunsidra l-Artikolu 47(2) tar-Regoli ta’ Proċedura tiegħu,

– wara li kkunsidra l-komunikazzjoni tal-Kummissjoni tal-11 ta’ Diċembru 2019 intitolata 
“Il-Patt Ekoloġiku Ewropew”,

– wara li kkunsidra l-pakkett “Lesti għall-mira ta’ 55 %”,

– wara li kkunsidra l-Aġenda 2030 għall-Iżvilupp Sostenibbli tan-Nazzjonijiet Uniti u l-
Għanijiet ta’ Żvilupp Sostenibbli,

– wara li kkunsidra l-Ftehim ta’ Pariġi,

A. billi għal snin sħaħ kien hemm kunsens fost l-istituzzjonijiet Ewropej li abbażi tiegħu 
ġew adottati liġijiet kontra l-interessi tan-nazzjonijiet li jiffurmaw l-Unjoni Ewropea u 
d-diversi setturi ekonomiċi u l-prosperità tal-Ewropej, peress li s-settur primarju bla 
dubju huwa wieħed mill-aktar setturi li ntlaqtu ħażin mill-aġenda ekoloġika imposta 
mill-istituzzjonijiet ta’ Brussell;

B. billi l-Patt Ekoloġiku Ewropew huwa l-ġabra ta’ miżuri ġuridiċi, politiċi, ekonomiċi u 
finanzjarji li permezz tagħha l-istituzzjonijiet tal-Unjoni Ewropea qegħdin jimponu 
aġenda ta’ trasformazzjoni tal-ekonomiji tal-Istati Membri bil-għan li jiġu adattati għal 
għadd ta’ objettivi klimatiċi, li fosthom l-aktar wieħed importanti huwa l-pedament tal-
Patt kollu, jiġifieri l-ksib ta’ emissjonijiet żero netti ta’ gassijiet serra sal-2050, ikunu xi 
jkunu – u minkejja – l-konsegwenzi fatali li dawn il-miżuri jipproduċu għas-
sopravivenza u għall-kapaċità ta’ rendiment tal-azjendi agrikoli, tat-trobbija tal-bhejjem, 
tas-sajd u, b’mod ġenerali, tal-impriżi żgħar u ta’ daqs medju;

C. billi l-Patt Ekoloġiku Ewropew imur ferm lil hinn mill-objettivi strettament relatati mal-
ambjent, inkwantu jinvadi u jiddetermina l-politiki li jolqtu setturi bħall-agrikoltura, it-
trobbija tal-bhejjem, is-sajd, it-trasport, l-industrija, l-infrastruttura kif ukoll l-
urbanistika u l-akkomodazzjoni, fost oħrajn, u li fuqhom, minkejja l-fatt li l-miżuri 
adottati għandhom impatt irriżorju fuq l-“objettivi klimatiċi”, jeżerċita setgħa 
regolatorja diretta ġustifikata minn ideoloġija li tapplika d-dogmi tagħha anki meta dan 
jagħmel ħsara lil dawn is-setturi;

D. billi r-regoli kollha approvati matul din il-leġiżlatura bħala riżultat tal-Patt Ekoloġiku 
Ewropew, u biex dan jiġi implimentat, iqiegħdu f’riskju gravi s-sovranità tal-ikel tal-
Istati Membri, il-kapaċità ta’ rendiment tal-impriżi tagħhom, il-prosperità taċ-ċittadini 

tagħhom u tal-familji u s-sopravivenza tal-istil ta’ ħajja rurali, u taċċelera serjament id-
depopolazzjoni f’żoni estiżi tat-territorju; billi ġew imposti objettivi impossibbli li 
jintlaħqu, li l-unika konsegwenza tagħhom hija dik li l-prodotti nazzjonali jitqiegħdu 
f’sitwazzjoni ta’ żvantaġġ kompetittiv minħabba l-kompetizzjoni inġusta minn pajjiżi 
terzi;

E. billi minħabba l-proposti leġiżlattivi l-ġodda qed jinħolqu restrizzjonijiet fl-użu tal-
mezzi ta’ produzzjoni agrikola tradizzjonali, tal-fertilizzanti, tal-aġenti antimikrobiċi u 
tal-pestiċidi fl-Unjoni Ewropea kollha, li qed jikkawżaw tnaqqis allarmanti tal-
produzzjoni agrikola tagħna u tal-kompetittività tagħna fis-swieq ta’ esportazzjoni li 
bħala konsegwenza se jgħolli l-prezzijiet għad-dannu tal-unitajiet domestiċi;

F. billi l-għajnuna tant importanti għall-bdiewa tal-Unjoni Ewropea bħall-PAK, li serviet 
biex issostni l-attivitajiet agrikoli u tistimola l-kompetittività, qed tiġi sostitwita bil-mod 
il-mod bir-rabta diretta u esklużiva tal-għajnuna ma’ kundizzjonalitajiet ideoloġiċi 
mingħajr bażi xjentifika bħal fil-każ tal-aħħar aġġornament tagħha, li fih ġew stabbiliti 
objettivi onerużi għall-bdiewa u għal min irabbi l-bhejjem tal-Unjoni, b’40 % tal-baġit 
iddestinat għall-objettivi ambjentali;

G. billi dawn il-miżuri mhumiex l-aktar adatti biex jappoġġjaw is-settur f’kuntest ta’ 
emerġenza ekonomika bħal dak ta’ bħalissa u, fi kwalunkwe każ, imorru kontra 
prinċipju li ntesa u li l-Ewropej jixtiequ li l-istituzzjonijiet tagħhom jerġgħu jħaddnu: il-
prinċipju tal-preferenza Komunitarja;

H. billi dan it-tnaqqis sostanzjali fl-appoġġ ekonomiku lis-settur primarju sar flimkien mal-
impożizzjoni progressiva ta’ taxxi ġodda, ostakli ġuridiċi u labirinti burokratiċi li 
wasslu lill-attivitajiet agrikoli, tat-trobbija tal-bhejjem u tas-sajd biex kważi jisparixxu 
minħabba ż-żieda fl-ispejjeż u l-abbandun tal-istituzzjonijiet. Bl-istess mod, ir-
riżoluzzjoni dwar il-Patt Ekoloġiku Ewropew, approvata fl-2020, ippromwoviet 
standards aktar rigorużi dwar il-benesseri tal-annimali, li japplikaw ukoll għall-
industrija agroalimentari, u b’hekk jagħmlu ħsara lill-kompetittività tagħna u spiss 
iġiegħlu lill-azjendi tat-trobbija tal-bhejjem jagħlqu, speċjalment l-azjendi l-aktar żgħar;

I. billi, barra minn hekk, jeħtieġ li tiġi riformata l-leġiżlazzjoni relatata mal-użu tal-
prodotti fitosanitarji fl-Unjoni Ewropea, kif ukoll mal-importazzjoni ta’ prodotti b’limiti 
massimi ta’ residwi (MRLs) biex jiġi evitat li tkun permessa l-importazzjoni mhux 
ikkontrollata ta’ prodotti minn pajjiżi terzi li mhumiex konformi mar-regoli li għalihom 
ikunu suġġetti l-produtturi tagħna, f’termini ambjentali u ta’ kwalità;

J. billi l-iżgurar tat-tiġdid ġenerazzjonali fis-sjieda u fl-operat tal-azjendi agrikoli u tat-
trobbija tal-bhejjem, f’kundizzjonijiet li fihom ikunu kapaċi jirrendu u jissopravivu, 
għandu jikkostitwixxi l-pedament ta’ kull politika ekonomika u ambjentali, peress li 
huma biss il-bnedmin f’komunità, bil-kapaċità ta’ adattament, immaġinazzjoni u 
innovazzjoni tagħhom, li huma kapaċi jżommu, jikkonservaw u jarrikkixxu kwalunkwe 
ekosistema tal-art jew marittimu, u billi l-bnedmin huma l-element prinċipali ta’ 
kwalunkwe ekosistema;

K. billi l-Artikolu 191(3) tat-Trattat dwar il-Funzjonament tal-Unjoni Ewropea jgħid li fil-
preparazzjoni tagħha tal-politika dwar l-ambjent, l-Unjoni għandha tieħu 
inkonsiderazzjoni, fost affarijiet oħra, il-vantaġġi u l-piżijiet li jistgħu jirriżultaw minn 

azzjoni jew nuqqas ta’ azzjoni kif ukoll l-iżvilupp ekonomiku u soċjali tal-Unjoni 
inġenerali u l-iżvilupp bilanċjat tar-reġjuni tagħha; billi, fid-dawl tal-punti esposti hawn 
fuq u tal-protesti ta’ dan l-aħħar tal-bdiewa fl-Istati Membri kollha tal-Unjoni, dan 
qiegħed jinkiser apertament mir-regoli kollha adottati fl-implimentazzjoni tal-Patt 
Ekoloġiku Ewropew;

L. billi, fid-dawl ta’ dak li ntqal hawn fuq, huwa neċessarju li jiġu promossi politiki li 
jiffaċilitaw il-kapaċità ta’ rendiment u l-vijabbiltà ekonomika tal-unitajiet ta’ 
produzzjoni u tal-industriji marbuta mas-settur primarju, li tiġi żgurata s-sopravivenza 
taż-żoni rurali u li jinġiebu fi tmiemhom l-impożizzjonijiet ideoloġiċi kollha li 
għandhom l-għan li jtemmu s-sovranità tal-ikel tagħna u jagħmluna niddependu mill-
pajjiżi terzi;

M. billi l-effetti tal-Patt Ekoloġiku nħassu matul din il-leġiżlatura, iżda l-miżuri ġuridiċi, 
politiċi, ekonomiċi u finanzjarji li jolqtu lis-setturi bħat-trasport fuq l-art, marittimu jew 
bl-ajru jew lill-industrija se jibdew jiġġeneraw effetti fis-snin li ġejjin u jagħtu lok għal 
pjan enormi ta’ sensji fl-Ewropa kollha;

1. Jistieden lill-Kummissjoni tissospendi immedjatament jew tipproponi lill-koleġiżlaturi, 
f’kull każ, li jissospendu immedjatament il-leġiżlazzjoni kollha adottata bħala riżultat 
tal-komunikazzjoni dwar il-Patt Ekoloġiku Ewropew, jiġifieri: il-Liġi Ewropea dwar il-
Klima, ir-Regolament dwar il-kondiviżjoni tal-isforzi, ir-Regolament LULUCF, il-
pakkett ta’ riforma tal-PAK, l-Istrateġija mill-Għalqa sal-Platt, l-Istrateġija għall-
Bijodiversità, il-Liġi dwar ir-Restawr tan-Natura u r-Regolament dwar l-użu sostenibbli 
tal-prodotti għall-protezzjoni tal-pjanti;

2. Jistieden lill-Kummissjoni tfassal minnufih rapporti ta’ valutazzjoni tal-impatt kompluti 
u eżawrjenti dwar l-effetti li l-implimentazzjoni konġunta tar-regoli adottati bħala 
riżultat tal-komunikazzjoni dwar il-Patt Ekoloġiku Ewropew għandha fuq l-għadd, is-
sopravivenza u l-kapaċità medja ta’ rendiment tal-azjendi agrikoli, l-impjiegi, l-
importazzjonijiet u l-esportazzjonijiet Ewropej u l-kompetittività tal-impriżi u 
tissospendi jew tipproponi lill-koleġiżlaturi, f’kull każ, li jissospendu immedjatament il-
leġiżlazzjoni kollha adottata;

3. Jistieden lill-Kummissjoni tibda l-proċeduri leġiżlattivi kollha biex jitħassru l-politiki 
kollha ispirati mill-Patt Ekoloġiku Ewropew u mill-Aġenda 2030, speċjalment dawk il-
proposti leġiżlattivi marbuta mal-Istrateġija mill-Għalqa sal-Platt u mal-Istrateġija 
għall-Bijodiversità li qegħdin jagħmlu tant ħsara lill-agrikoltura, lit-trobbija tal-bhejjem 
u lis-sajd tal-Unjoni;

4. Jiddispjaċih bil-konsegwenzi gravi li l-politiki adottati bħala riżultat tal-Patt Ekoloġiku 
Ewropew kellhom għall-ekonomija tal-Unjoni, speċjalment għas-settur primarju, iżda 
wkoll għal dak industrijali, u għall-familji u għall-ħaddiema;

5. Jistieden lill-Kummissjoni Ewropea tfassal komunikazzjoni ġdida li fiha tipproponi 
miżuri maħsuba biex jippromwovu konservazzjoni ġenwina tal-ambjent naturali li 
tikkoeżisti mal-appoġġ u mar-rispett għall-attività tas-settur primarju tagħna;

6. Jitlob li jittieħdu l-miżuri meħtieġa biex jiggarantixxu s-sovranità tal-ikel tagħna fil-
qafas tal-kompetenzi tal-Unjoni Ewropea, l-eliminazzjoni tal-kompetizzjoni inġusta u t-

tisħiħ tal-prinċipju tal-preferenza Komunitarja;

7. Huwa favur ir-reviżjoni immedjata tal-ftehimiet kummerċjali mal-pajjiżi terzi bil-għan 
li jiġu stabbiliti klawżoli li jippermettu lil kull Stat Membru jissospendi immedjatament 
dawk il-klawżoli li jippermettu l-importazzjoni ta’ prodotti li mhumiex konformi mar-
rekwiżiti fitosanitarji imposti fuq il-produtturi tagħna, li jippreżentaw riskju gravi għas-
saħħa alimentari;

8. Jesprimi appoġġ u rispett għall-protesti leġittimi u għat-talbiet popolari miż-żoni rurali 
li jesiġu t-tmiem immedjat tal-politiki ambjentalisti li jheddu b’mod gravi l-vijabbiltà 
tagħhom;

9. Jagħti istruzzjonijiet lill-President tiegħu biex tgħaddi din ir-riżoluzzjoni lill-
Kummissjoni u lill-Kunsill, kif ukoll lill-gvernijiet u lill-parlamenti tal-Istati Membri.

NOTA SPJEGATTIVA

Il-Patt Ekoloġiku Ewropew jistimola sensiela ta’ inizjattivi b’bażi ideoloġika li jirrikjedu li, 
biex jiġu imposti, jiġi ssagrifikat is-settur primarju tagħna. Bil-ħsieb li din l-aġenda tiġi 
implimentata, ispirata mill-Aġenda 2030 tan-Nazzjonijiet Uniti, ikun xi jkun prezzha, ittieħdu 
miżuri li ħafna drabi jmorru kontra l-interessi ekonomiċi tal-Istati Membri tal-Unjoni u, 
b’mod partikolari, tas-settur primarju. 

Dawn il-miżuri ta’ bixra ambjentali, pereżempju, biex insemmu wħud fost ħafna oħrajn, l-
Istrateġija għall-Bijodiversità jew l-Istrateġija mill-Għalqa sal-Platt, qed joħonqu s-settur 
primarju tagħna u jiġġeneraw kompetizzjoni inġusta fil-konfront tal-pajjiżi terzi li se tispiċċa 
teqred is-settur kollu jekk l-Unjoni ma tiħux azzjoni fil-pront.

Għalhekk, is-settur primarju għandu bżonn li l-Unjoni Ewropea tirtira l-elementi 
awtodistruttivi kollha tal-Patt Ekoloġiku Ewropew. Dan ifisser li l-bdiewa tagħna jitħallew 
jużaw l-istess prodotti fitosanitarji li l-użu tagħhom huwa pprojbit fl-Ewropa, iżda huwa 
permess għall-prodotti importati. Ifisser li l-proċeduri burokratiċi għandhom jitqassru, u li l-
għajnuna ma tkunx subordinata għall-konformità ma’ kriterju ideoloġiku ambjentalista. Ifisser 
li jiġu implimentati politiki li jaġevolaw il-libertà u l-vijabbiltà ekonomika tas-settur. 
Insomma, ifisser li titħares is-sovranità tal-ikel Ewropea u s-sopravivenza ta’ settur li jirfed l-
istruttura soċjoekonomika kollha tagħna.

Din il-proposta għal att tal-Unjoni għandha l-għan li tirrieżamina l-miżuri tal-Patt Ekoloġiku 
Ewropew biex tħassar dawk kollha li jpoġġu fil-periklu l-ambjent rurali Ewropew. Għandu 
wkoll l-għan li l-Unjoni Ewropea tadotta liġijiet u tapplika l-politiki tagħha billi tqis il-
koeżistenza neċessarja bejn il-ħarsien tal-ambjent naturali u r-rispett ta’ dawk li jgħixu u 
jiżviluppaw l-attività tagħhom fih.


